
JULIAN ALUSTIZA - IDAZLEA 

«Manuel Lekuonaren liburuak bizitza osorako markatu ninduen» 

Oso ezaguna izan ez arren, ezagutzen duten irakurleentzat idazle miretsia da Julian Alustiza 'Aztiri'. 'Lihoaren penak eta nekeak' eta 'Euskal baserriaren inguruan' idatzi zituenak hirugarren liburua eman berri du orain argitara: 'Bizinahiaren arnasa'. 

JUAN LUIS ZABALA - ARANTZAZU 

Belarriak eta begiak «gero eta beherago», baina burua «lehen baino argiago» dauka Julian Alustiza Aztiri idazleak (Gabiria, 1913). «Ni baino hobeto bizi dena ez dago gaizki», dio, irria ezpainetan eta bizinahia agerian, Arantzazuko monasterioko gela batean. Bizinahiaren arnasa da, hain zuzen ere, Paulo Agirrebaltzategiren laguntzaz Arantzazuko argitaletxearen eskutik kaleratu duen liburuaren izenburua. 

Alustizaren lana ezagutzeko beharrezkoa zen Bizinahiaren arnasa. Poemak, oroitzapenak eta umorezko istorioak bildu ditu liburuan, orain artean sakabanatutako argitalpenen bidez baino ezin ezagutu ziren alderdiak. Liburu pertsonalagoa da, beraz, egilearen aurreko bien aldean: Lihoaren penak eta nekeak (Arantzazu, 1981) eta Euskal baserriaren inguruan (Arantzazu, 1985). Oinarrian eta funtsean, etnografiakoak baitira bi liburu horiek. 

Gerra aurrean olerkari 

1935ekoak dira Alustizaren liburu berriko poema batzuk, 36ko gerra piztu aurrekoak; baita apaiztu aurrekoak ere, 1936ko uztailaren 12an egin baitzuen urrats hori, Arantzazun. Poema horiek baino hobetzat ditu, hala ere, gerokoak, Manuel Lekuonaren eraginpean idatzitakoak: «Esaten dute Lizardik eta Lauaxetak indar handia izan dutela guretzat. Bere indarra izan zuten, baina denbora gutxian bizi izan ziren. Eta guri batez ere indarra eman ziguna Manuel Lekuonaren Literatura oral vasca izan zen. Ni bizitza osorako markatu ninduen liburu horrek». 

«Gerra sortu zenean, gure auzoan izan zen muga, Aztirian», ekarri du gogora Alustizak. «Reketeak zeuden Mutiloa aldetik, eta nazionalistak Legazpi aldetik». Baserritik irteteko beldurrez, oporraldia luzatu zuen, eta oporraldi hartan egin zuen adiskide min Lekuonaren liburua.Valladolideko «desterrua» egokitu zitzaion gero, 1937tik 1943a bitarte. Ez du, ordea, oroitzapen txarrik garai hartaz: «Artzapezpikuak ondo hartu gintuen eta askatasuna izan genuen». Euskal Herrira itzulita, Erriberrin, Bilbon eta Tolosan egon zen. Baina 1955az geroztik Arantzazu du bizitoki.Arantzazun zen, beraz, euskararen batasunaren eta h-aren inguruko auzien garaian. Alustizak ez zuen inongo arazorik izan h-ez idazteko, eta halaxe idazten jarraitzen du egun ere. «Orixerekin ohituta nengoen. Orixek beti esan zuen eguzkiaren aldera jotzen zuela gure euskarak. h-a gurea da. Villasanteri esan nion bakarra hauxe da: 'Garaiz esan bazenute, oraingoz ez zaigula h-a sartzea komeni, gure egitekoari indarra kentzen diolako... Baina mutu egon zineten, eta mundu guztia hasi zenean berandu zen'. Horregatik sortu zen halako borroka. Horixe izan zen txarrena».Sermoigile oparoa izan zen gerra osteko urteetan, eta hizlari dotorearen fama bereganatu zuen. Sermoigintza alde batera utzitakoan bestelako lan batzuei ekin zien, etnografiaren arloari estu lotutakoak. Bere irakurle gehienek bezala, Alustizak oso maitea du Lihoaren nekeak eta penak, bere lehen liburua, eta «pozik handienak» eman dizkiona. «Azken lekukoak harrapatu nituen. Gaixoak ikustera joan eta lihoari buruz galdetzen nien. Ohean jarri eta kontatzen egoten ziren. Han zegoen haien mundu guztia. Apaiz batzuek esaten zuten lihoa deabruaren uzta zela, baina haientzat ez zen deabruaren uzta, poza baizik. Mundua han jokatua zegoen haientzat».Ez dauka ahaztua Alustizak Donostiako idazle batek ez du oroitzen, haatik, nork Lihoaren penak eta nekeak liburuari buruz esan ziona: «prosan egindako poesia» dela. «Gustatu zitzaidan», dio, irriz. 

Euskal baserriaren inguruan ere halaxe osatu zuen: «Nik entzun eta entzun egiten nuen, eta zaletu egiten nintzen, usoak ezkurrera bezala. Entzun, entzun eta entzun, milaka aldiz entzun, eta giro hartatik kontatu». 

Irakurleen esker ona 

Lihoarenak bezala, baserriari buruzko liburuak ere jende asko gozarazi du: «Iñaki Murua bertsolariak zoramenez irakurri omen zuen liburua, eta badira liburua hiru aldiz irakurri duten baserritarrak. Neuk ere noizean behin irakurtzen dut, eta gauza batzuk harritu egiten naute, beste batek idatziak balira bezala». 

Begietako kataratek ez diote uzten nahi adina irakurtzen eta idazten. Ebakuntza egin eta gero idazteko aukerari ez dio uko egiten, hala ere. «Lan pixka bat egin nahi nuke, Jaunak argitasuna ematen badit». Umorezko istorio gehiago idaztea du buruan.Horretaz gain, Arantzazuko egutegirako idazten jarraitzen du: 40 orri urtero. Kezkatuta dago, gero eta idazle gutxiago dituelako egutegiak. «Pena handia izango litzateke 500 urteetan horrenbeste irakurle izan dituen egutegia ixtea. Horregatik, ahal dudan guztia egiten dut». 

